2012 воӧ Коми Республикаса 1360 олысь босьтісны регионса семейнӧй капитал вылӧ сертификат

Уна челядя аскотыръяслы выль сикас социальнӧй отсӧг сетӧм  - регионса семейнӧй капитал, кодӧс сетӧны коймӧд либӧ сы бӧрын кага чужӧм дырйи да кодлӧн  ыдждаыс  - 150 сюрс шайт, пыртісны «Коми Республика мутасын аскотыръяслы, кодъяслӧн эм челядь, социальнӧй отсӧг сетан содтӧд мераяс йылысь» 2011 во косму тӧлысь 29 лунся 45-РЗ №-а Коми Республикаса Оланпасӧн.

Регионса семейнӧй капиталлысь сьӧмсӧ тырвыйӧ либӧ юкӧнъяс вылӧ юклӧмӧн позьӧ видзны аскотырлӧн оланін условиеяс бурмӧдӧм вылӧ, кагалы велӧдчӧм либӧ мынтысяна медицина услугаяс босьтӧм вылӧ. Таысь кындзи, регионса семейнӧй капиталлысь сьӧмсӧ позьӧ босьтны быд во ӧтчыдысь  мынтан сьӧмӧн, кодлӧн мындаыс  - 25 сюрс шайтӧдз. Тайӧ сьӧмсӧ позьӧ видзны оланін да коммунальнӧй услугаяс мынтӧм, челядь видзанінын кагаӧс видзӧм, вот мынтӧм, эмбур страхуйтӧм, кагалысь олӧм страхуйтӧм вылӧ.

2012 воӧ сертификатла шыӧдчисны 1444 морт, 1360-ыс на лыдысь сертификатсӧ босьтісны нин. Регионса семейнӧй капиталлысь сьӧмсӧ 2012 воӧ  сетісны 616 гражданалы 49,4 миллион шайт ӧтувъя мында вылӧ, на лыдысь унджыкыс вӧдитчисны сьӧмӧн оланін условиеяс бурмӧдӧм могысь — 320 граждана, ӧтчыдысь мынтан сьӧм вылӧ — 269 морт, кагалы велӧдчӧм вылӧ — 20 морт, кагалы мынтана медицина отсӧг босьтӧм вылӧ — 7 морт.

Кыдзи тӧдчӧдіс Коми Республикаса Юралысь Вячеслав Гайзер, выль сикас сьӧм отсӧг зэв ёна отсаліс уна челядя аскотыръяслы, тайӧ отсӧгыс лоӧ тӧдчанаӧн коймӧд либӧ сы бӧрын кагаӧс чужтӧм йылысь решение примитігӧн.

«Унджыкысьсӧ аскотыръяс оз кӧсйыны чужтыны коймӧд либӧ сы бӧрся кагаӧс, сы вӧсна мый найӧ майшасьӧны аскотырлӧн сьӧм боксянь олӧм вӧсна. Татшӧмторсӧ позьӧ гӧгӧрвоны — сійӧ кадӧ, кор мамыс отпускын ичӧт кага быдтӧм кузя, аскотырлӧн чӧжӧсыс вермӧ ёна чинны. Татшӧм аскотыръяслы тайӧ отсӧгыс лоас аслыссяма страховкаӧн, коді сетас позянлун видзны аскотыр сьӧмкудлысь зумыдлунсӧ да отсалас бурмӧдны оланін условиеяс. Вӧчны кӧ кывкӧртӧдъяс, 2012 воӧ Коми Республикаын коймӧд либӧ сы бӧрын чужӧм кага лыдыс содіс 415 морт вылӧ либӧ 31% вылӧ», - тӧдчӧдіс Коми Республикаса Юралысь.

***Регионса семейнӧй капитал пыртӧма Россия Федерацияса Президент тшӧктӧм серти аскотыръяслы, кодъяслы быдтӧлысся сьӧм мынтӧм сетӧны коймӧд либӧ сы бӧрын кага чужӧмкӧд йитӧдын. Выль сикас социальнӧй отсӧглӧн вына кадколастӧ (2011-2012 вояс) регионса семейнӧй капитал вылӧ сертификат босьтӧм йылысь шыӧдчисны 2306 морт, на лыдысь 2070-ыс сертификатсӧ босьтісны нин.
